
ⵜⴰⵎⵢⴰⴳⴰⵏⵜ ⵏ ⵉⵣⵔⴼⴰⵏ ⴷ ⵜⴷⵔⴼⵉⵏ ⴳ ⵍⵎⵖⵔⵉⴱ 

 ⴰⴼⴰⴷ ⴰⴷ ⵜⵉⵍⵉ ⵢⴰⵜ ⵜⵎⵖⵓⵏⵜ ⵜⴰⵏⴰⵎⵓⵏⵜ ⵜⴰⵎⴰⵢⵏⵓⵜ 

 

ⵜⴰⴷⵔⴰⵡⵜ ⵏ ⵓⵙⵇⵇⵉⵎ ⴰⵏⴰⵎⵓⵔ ⵏ ⵉⵣⵔⴼⴰⵏ ⵏ ⵓⴼⴳⴰⵏ ⴳ ⵓⵎⵙⴳⴷⴰⵍ  

ⵅⴼ ⵡⴰⵏⴰⵡ ⴰⵏⴳⵎⵓ ⴰⵎⴰⵢⵏⵓ 

 

ⵜⴰⴳⴹⵉⵡⵜ ⵜⴰⵎⵣⵣⴳⴰⵔⵜ 

 

ⵜⴰⵎⵓ ⵜⵎⵙⵙⴽⵜⵉⵜ ⴰⴷ ⴳ ⵓⵙⴰⵜⵉ ⵏ ⵜⴷⵔⴰⵡⵜ ⵏ ⵓⵙⵇⵇⵉⵎ ⴰⵏⴰⵎⵓⵔ ⵏ ⵉⵣⵔⴼⴰⵏ ⵏ ⵓⴼⴳⴰⵏ ⴳ 

ⵓⵎⵙⴳⴷⴰⵍ ⵏⵏⴰ ⵜⵙⵙⵏ ⵜⵎⴰⵣⵉⵔⵜ ⵏⵏⵖ ⵅⴼ ⵉⵎⵏⴰⴷⵏ ⵉⵎⴰⵢⵏⵓⵜⵏ ⵏ ⵜⵙⵜⵕⴰⵜⵉⵊⵉⵜ ⵏ ⵜⴳⵎⵉ. ⵜⴱⴷⴷ 

ⵅⴼ ⵓⵎⴰⴳⵔⴰⴷ 2 ⵙⴳ ⵓⵙⵍⴳⵏ 76.15 ⵉⵣⴷⵉⵏ ⵙ ⵡⴰⵍⵍⴰⵙ ⵏ ⵓⵙⵏⵎⴰⵍⴰ ⵏ ⵓⵙⵇⵇⵉⵎ ⴰⵏⴰⵎⵓⵔ ⵏ 

ⵉⵣⵔⴼⴰⵏ ⵏ ⵓⴼⴳⴰⵏ ⵏⵏⴰ ⵉⵙⴹⵕⵚⵏ ⵎⴰⵙ ⴷⴰ ⵜⴻⵜⵜⵡⴰⵍⴰ ⴰⵣⵣⵔⴰⵢ ⵏ ⵜⵎⵙⴰⵔⵉⵏ ⴰⴽⴽⵯ ⵥⵍⵉⵏⵉⵏ ⵙ 

ⵓⵎⵣⴰⵖ ⴷ ⵡⴰⵔⴰⵢ ⵏ ⵉⵣⵔⴼⴰⵏ ⵏ ⵓⴼⴳⴰⵏ ⴷ ⵜⴷⵔⴼⵉⵏ, ⴷ ⵜⵏⴼⵔⵓⵜ ⵏ ⵓⵙⵎⵔⵙ ⵏⵏⵙⵏ ⵉⵙⵎⴷⵏ, ⴷ 

ⵜⵏⴽⵔⴰ ⵙⵔⵙⵏ ⴷ ⵓⴼⵔⴰⴳ ⵏ ⵓⴱⵓⵔⵣ ⴷ ⵉⵣⵔⴼⴰⵏ ⴷ ⵜⴷⵔⴼⵉⵏ ⵏ ⵜⵏⵎⵓⵔⵉⵢⵉⵏ ⴷ ⵉⵏⵎⵓⵔⴰⵏ, 

ⵓⴳⴳⵉⴷⵏ ⵓⵍⴰ ⵜⵉⴳⵔⵓⵎⵎⴰⵡⵉⵏ, ⵎⴰⵢⴰⵏⵏ ⴷⴷⵓ ⵏ ⵓⵎⴰⵍⵓ ⵏ ⵢⵉⵔⵉ ⵉⵙⵎⴷⵏ ⵏ ⵓⵣⵔⴰⴽ ⵏ ⵜⵙⴰⵖⵓⵍⵉⵏ 

ⵜⵉⵏⴰⵎⵓⵔⵉⵏ ⴷ ⵜⵖⵣⵓⵔⴰⵏⵉⵏ ⴳ ⵓⴱⴰⵔⴰⵣ ⴰⴷ. ⵎⴽⴷⴰ ⵉⵜⵜⴰⵡⵙ ⵓⵙⵇⵇⵉⵎ ⴳ ⵓⵙⴷⵓⵙ ⵏ ⵓⵏⴰⴳⵔⴰⵡ 

ⵏ ⵉⵣⵔⴼⴰⵏ ⵏ ⵓⴼⴳⴰⵏ ⴷ ⵜⵡⵓⵔⵉ ⵅⴼ ⵓⴼⵔⴰⴳ ⵏⵏⵙⵏ ⴷ ⵜⵏⴽⵔⴰ ⵙⵔⵙⵏ ⴷ ⵓⵙⴱⵓⵖⵍⵓ ⵏⵏⵙⵏ ⵙ ⵓⵡⵇⵇⵔ 

ⵏ ⵓⴷⵔⵉⵣ ⴰⵖⵣⵓⵔⴰⵏ ⵏ ⵉⵣⵔⴼⴰⵏ ⴰⵏⵏ, ⴷ ⵎⴰⵙ ⵓⵔ ⴳⵉⵏ ⵎⴰ ⵢⴰⵟⵟⵓⵏ. ⵎⴽⴷⴰ ⵜⴰⵎⵓ ⵜⵎⵙⵙⴽⵜⵉⵜ 



 

 

ⴰⴷ ⴰⵡⴷ ⴳ ⵓⵙⴰⵜⵉ ⵏ ⵓⵣⵣⴳⵉⵔ ⵏ ⵜⵙⵜⵕⴰⵜⵉⵊⵉⵜ ⵏ ⵓⵙⵇⵇⵉⵎ ⵏⵏⴰ ⵜⵙⵖⵣⵏ ⵜⵙⵓⵜⵍⵜ ⵜⴰⵎⵣⵡⴰⵔⵓⵜ 

ⵏ ⵓⴳⵔⴰⵡ ⵏⵏⵙ ⴰⵎⴰⵜⴰⵢ ⵉⵜⵜⵓⵙⵏⵎⴰⵍⴰⵏ ⴰⵙⵙ ⵏ 21 ⵛⵓⵜⴰⵏⴱⵉⵔ 2019 ⵏⵏⴰ ⵉⴱⴷⴷⵏ ⵅⴼ ⵓⵎⵏⵣⴰⵢ 

ⵏ ⵜⵎⵢⴰⴳⴰⵏⵜ ⵏ ⵉⵣⵔⴼⴰⵏ (l’effectivité des droits) ⵢⵉⵔⵉ ⵓⵙⵇⵇⵉⵎ ⴰⴷ ⵙⴳⵉⵙ ⵉⵙⵏⵉⵢ 

ⵉⵎⵉⵙ ⵏ ⵓⵙⵙⵓⵎⵓ ⵕⵡⴰⵏⵉⵏ ⴷ ⵡⵀⵏⵉⵏ ⴳ ⵓⵙⴰⴷⴼ, ⴷ ⵓⵙⴰⵢⵔⴰⵔ ⵏ ⵓⵎⵙⴳⴷⴰⵍ ⵉⵟⵟⴰⴼⵏ 

ⵉⵙⵓⵖⴰⴷ ⵅⴼ ⵜⵏⴽⵔⴰ ⵙ ⵜⵎⵙⴰⵔⵉⵏ ⵉⵙⵓⵖⵏⵏ ⴳ ⵢⵉⴳⵔ ⵏ ⵉⵣⵔⴼⴰⵏ ⵏ ⵓⴼⴳⴰⵏ, ⴷ ⵢⴰⵏ ⵓⵙⴰⵜⵉ ⵏ 

ⵓⵙⵓⵎⵔ ⵏ ⵉⵙⵡⵓⴷⴷⵓⵜⵏ ⵏ ⵡⴰⵔⴰⵢ ⵙ ⵜⵏⴳⵔⵜ ⴷ ⵓⴽⵛⵛⵓⵎ ⵙ ⵓⵙⵉⵣⵡⵔ ⴰⴼⴰⴷ ⴰⴷ ⵓⵔ ⵊⵕⵓⵏⵜ 

ⵜⵕⵥⵉⵢⵉⵏ ⵏ ⵉⵣⵔⴼⴰⵏ ⵏ ⵓⴼⴳⴰⵏ. 

 

ⵜⴱⴷⴷ ⵜⵎⵙⵙⴽⵜⵉⵜ ⴳ ⵓⵙⴰⵜⵉ ⵏ ⵉⵔⵎⵎⵓⵙⵏ ⵏⵏⵙ ⵅⴼ ⴽⵕⴰⴹ ⵡⴰⵏⵏⴰⵍⵏ  

ⵜⵙⵖⵣⵏ ⵜⵎⵙⵙⴽⵜⵉⵜ ⴰⴷ ⵉⵔⵎ ⵏ “ⵜⴰⵎⵢⴰⴳⴰⵏⵜ ⵏ ⵉⵣⵔⴼⴰⵏ” effectivité des droits ⵙ 

ⵜⵓⵚⴽⴰ ⵅⴼ ⵓⵙⵜⴰⵢ ⵉⴼⵔⴽⵏ ⵙ ⵓⵎⵢⴰⵏⴰⵡ ⵏ ⵉⵔⵎⴰⵏ ⵉⵜⵜⵓⵙⵎⵔⵙⵏ ⴳ ⵜⵎⴰⵙⵙⴰⵏⵉⵏ ⵜⵓⵍⴳⵉⵏⵉⵏ ⴷ 

ⵜⵙⵔⵜⴰⵏⵉⵏ ⴷ ⵓⵎⵢⴰⴽⵛⴰⵎ ⵏ ⵉⵏⵓⵎⴰⴽ ⵏⵏⵙⵏ (Mise œuvre, garantie, efficacité, validité, 

concrétisation). ⴰⵙⵉⵡⵍ ⵅⴼ ⵜⵎⵢⴰⴳⴰⵏⵜ ⵏ ⵉⵣⵔⴼⴰⵏ ⵓⵣⴷⵉⵔⵏ ⴷ ⵓⵎⵏⵉⴳⵏ ⵉⵣⵓⵛⵛⵍ, ⵙ 

ⵜⵏⵜⵍⴰ, ⴰⵙⵏⵓⵎⵎⵍ ⵏ ⵓⵙⵓⵔⵙ ⵏ ⵉⵣⵔⴼⴰⵏ ⴰⴷ, ⵉⵖ ⴳⴰⵏ ⵉⵎⵢⴰⴳⴰⵏⵏ ⵏⵉⵖ ⵡⴰⵔ ⵉⵎⵢⴰⴳⴰⵏⵏ. 

ⵉⵇⵇⴰⵏ ⴷ ⴰⴷ ⵓⵔ ⵉⴱⴷⴷ ⵓⵙⵡⵉⵏⴳⵎ ⴳ ⵜⵎⵢⴰⴳⴰⵏⵜ ⵏ ⵉⵣⵔⴼⴰⵏ ⴷ ⵜⴷⵔⴼⵉⵏ ⴷⴰⵢ ⵅⴼ ⵓⵙⵇⵙⵉ 

ⵏ ⵉⵙⵍⴳⵏⵏ ⴷ ⵓⵙⵓⵜⴳ ⵏ ⵜⵣⵎⵔⵜ ⵏⵏⵙⵏ ⵅⴼ ⵓⵙⵏⴼⵍ ⵏ ⵜⵉⵍⵍⴰⵡⵜ ⴷ ⵓⵙⵡⵓⴷⴷⵓ ⵏ ⵓⵙⵉⴷⴼ ⵏ ⵉⵏⵎⵓⵔⴰⵏ 

ⵙ ⵉⵣⵔⴼⴰⵏ ⵉⵏⴼⴳⴰⵏⵏ ⵉⴷⵙⵍⴰⵏⵏ. ⵉⵖ ⵉⴳⴰ ⵓⵏⵣⵉⵍ ⴰⴷ ⵉⴱⴷⴷ ⵓⵙⵡⵉⵏⴳⵎ ⵅⴼ ⵉⴹⵕⵉⵚⵏ ⵓⵍⴳⵉⵏⵏ 

ⴷ ⵉⵎⵔⵙⴰⵍⵏ, ⵉⵇⵇⴰⵏ ⴷ ⴰⴷ ⵓⵔ ⵉⴱⴷⴷ ⵎⴰⵢⴰ ⵏⵏ ⵎⴳⴰⵍ ⵜⵉⴽⴽⵉ ⵏ ⵡⴰⵜⵉⴳ ⵎⵇⵇⵓⵔⵏ ⵉⵜⵜⵓⴽⵍⴰⵍⵏ 

ⵉ ⵜⵎⵏⵜⴰⵍ ⵜⴰⵔⵓⵍⴳⵉⵏⵉⵏ extra juridique ⵍⵓⵎⴰⵕ ⵜⵉⵎⵏⵜⴰⵍ ⵏⵏⴰ ⴷ ⴷⴰⵔ ⴰⵣⴷⴰⵢ ⵙ ⵜⴼⴰⴷⵉⵡⵉⵏ 

ⵜⵉⵏⴰⵎⵓⵏⵉⵏ ⴷ ⵜⴷⵎⵙⴰⵏⵉⵏ ⵣⴷⵉⵏⵉⵏ ⵙ ⵓⵙⴽⴰⵔ ⵏ ⵡⴰⵢⴷⴰ ⴷ ⵓⴱⵟⵟⵓ ⵏⵏⵙ ⴳ ⵓⵔⵎⴰⵙ ⵏ 

ⵜⵎⵓⴽⵔⵉⵙⵉⵏ ⵣⴷⵉⵏⵉⵏ ⵙ ⵜⵎⵢⴰⴳⴰⵏⵜ ⵏ ⵉⵣⵔⴼⴰⵏ ⴷ ⵜⴷⵔⴼⵉⵏ. ⵎⴽⴷⴰ ⵜⵓⴳⵎ ⵜⵎⵙⵙⴽⵜⵉⵜ ⵙⴳ 

ⵉⵙⴱⴷⴰⴷⵏ ⵏ ⵓⵎⴰⴳⵔⴰⴷ ⵡⵉⵙⵙ ⵜⴰⵎ ⵙⴳ ⵓⵍⵖⵓ ⵏ ⴼⵢⵉⵏⵏⴰ ⴰⵙⴳⴳⵯⴰⵙ ⵏ 1993, ⵏⵏⴰ ⵉⵙⴹⵕⵚⵏ 

ⵎⴰⵙ ⵜⴳⴰ ⵜⴷⵉⵎⵓⵇⵕⴰⵜⵉⵜ ⴷ ⵜⴳⵎⵉ ⴷ ⵓⵡⵇⵇⵔ ⵏ ⵉⵣⵔⴼⴰⵏ ⵏ ⵓⴼⴳⴰⵏ ⴷ ⵜⴷⵔⴼⵉⵏ ⵜⵉⴷⵙⵍⴰⵏⵉⵏ 

ⵜⵉⵖⴰⵡⵙⵉⵡⵉⵏ ⵎⵎⴽⵛⴰⵎⵏⵉⵏ, ⴰⵔ ⵉⵙⴷⵓⵙ ⴽⵔⴰ ⴳⵉⵙⵏⵜ ⴽⵔⴰ ⵢⴰⴹⵏⵉⵏ”. ⵎⴰⵢⴰ ⵏⵏ ⴰ ⵅⴼ ⴷ ⵉⵇⵇⴰⵏ 

ⴰⴷ ⵢⵉⵍⵉ  ⵓⵙⵡⵉⵏⴳⵎ ⴳ ⵜⴱⵔⵉⴷⵉⵏ ⵏ ⵓⵎⵏⴰⵍⴰ ⵏ ⵓⵏⴰⵥⴰⵕ ⵏ ⵓⵙⵎⵀⵍ ⵏ ⵉⵣⵔⴼⴰⵏ ⴷ ⵜⴷⵔⴼⵉⵏ ⴳ 

ⵍⵎⵖⵔⵉⴱ ⵙ ⵓⵎⵙⴰⵙⴰ ⴰⴽⴷ ⴰⵢⵍⵍⵉ ⵙ ⵜⵙⵖⴰⵡⵙⴰ ⵜⵎⵢⴰⴷⴰⵙⵜ ⴰⴷ ⵜⴰⵖⵣⵓⵔⴰⵏⵜ. 



 

 

ⵙ ⵜⵓⵚⴽⴰ ⵅⴼ ⵎⴰⵢⴰ, ⵜⵙⵡⵓⵜⵜⵙ ⵜⵎⵙⵙⴽⵜⵉⵜ ⴰⴷ ⴰⵙⵎⵏⵉⴷ ⵏ ⴽⵔⴰ ⵏ ⵉⴼⵔⴷⵉⵙⵏ ⵏ ⵓⵎⵏⴰⴷ ⵏ 

ⵓⵙⵇⵇⵉⵎ ⴰⵏⴰⵎⵓⵔ ⵏ ⵉⵣⵔⴼⴰⵏ ⵏ ⵓⴼⴳⴰⵏ ⴰⴼⴰⴷ ⴰⴷ ⵜⴳ ⵜⵎⵢⴰⴳⴰⵏⵜ ⵏ ⵉⵣⵔⴼⴰⵏ ⴷ ⵜⴷⵔⴼⵉⵏ ⴰⵙⴰⴷⴼ 

ⴰⴷⵙⵍⴰⵏ ⵏ ⵜⵏⴼⵔⵓⵜ ⵏ ⵓⵣⵔⴼ ⴳ ⵜⴳⵎⵉ1 ⴷ ⵉⴳⵉ ⵏⵏⵙ ⴳ ⵜⵓⵥⵥⵓⵎⵜ ⵏ ⵉⵙⵜⴰⵢⵏ ⵉⵙⵜⵕⴰⵜⵉⵊⵉⵢⵏ ⵏ 

ⵜⵎⴰⵣⵉⵔⵜ ⵏⵏⵖ ⴳ ⵜⴼⵔⴽⵜ ⴷ ⵉⴷⴷⴰⵏ. ⵉⵙⵖⵣⵏ ⵓⵙⵇⵇⵉⵎ ⴳ ⵜⵓⵚⴽⴰ ⵏ ⵜⵎⵙⵙⴽⵜⵉⵜ ⴰⴷ ⵢⴰⵜ 

ⵜⴱⵔⵉⴷⵜ ⵉⴱⴷⴷⵏ ⵅⴼ ⵓⵙⵡⵓⵜⵜⵙ ⵏ ⴽⴽⵓⵥ ⵏ ⵉⴳⵔⴰⵏ ⵉⵎⵇⵇⵔⴰⵏ ⵣⴷⵉⵏⵉⵏ ⴰⴽⴷ ⵉⵣⵔⴼⴰⵏ ⵏ 

ⵓⴼⴳⴰⵏ ⴷ ⵜⴳⵎⵉ ⵏⵏⴰ ⵉⴳⴰⵏ ⵜⴰⵔⵙⵍⵜ ⵏ ⵜⵓⵚⴽⴰ ⵏ ⵡⴰⵏⴰⵡ ⴰⵏⴳⵎⵓ ⵉⵙⵙⵉⴷⴼⵏ ⴰⵣⵔⴼ ⴳ ⵜⴳⵎⵉ, 

ⵏⵉⵜⵏⵉ ⴷ: ⵜⴰⵔⵙⵍⵜ ⵏ ⵜⵉⴷⵉⵜⵉⵏ ⵏ ⵜⵎⵢⴰⴳⴰⵏⵜ ⵏ ⵉⵣⵔⴼⴰⵏ ⴷ ⵜⴷⵔⴼⵉⵏ, ⴰⵙⵙⴰⵔ ⵙ ⵡⴰⵍⵍⴰⵙ ⵏ 

ⵓⵙⵙⵓⴷⵙ ⵏ ⵉⵙⵉⵣⵡⵉⵔⵏ ⴳ ⵓⵙⴷⵓⵙ ⵏ ⵓⵙⵉⴷⴼ ⵙ ⵉⵣⵔⴼⴰⵏ ⵉⴷⵙⵍⴰⵏⵏ, ⴰⵙⵖⵣⵏ ⵏ ⵜⵎⵢⴰⴷⴰⵙⵜ 

ⵜⴰⵏⴳⵎⵓⵜ ⵉⵜⵜⵓⵚⴽⴰⵏ ⵅⴼ ⵉⵣⵔⴼⴰⵏ ⵏ ⵓⴼⴳⴰⵏ, ⴷ ⵓⵍⴰ ⴰⵙⵓⵖⵏ ⵏ ⵜⵉⴽⴽⵉ ⵏ ⵜⴷⵉⵏⴰⵎⵉⵜ ⵜⴰⵎⴰⵢⵏⵓⵜ ⵉ 

ⵜⵡⵓⵔⵉ ⵏ ⵓⵡⴰⵏⴽ ⴳ ⵓⵙⴷⵓⵙ ⵏ ⵜⵎⵢⴰⴳⴰⵏⵜ ⵏ ⵉⵣⵔⴼⴰⵏ ⴷ ⵜⴷⵔⴼⵉⵏ ⴳ ⵜⴼⵔⴽⵜ ⵏ ⴹⴰⵕⴰⵜ 

ⵓⴱⴰⵢⵢⵓⵕ ⵏ ⴽⵓⴼⵉⴷ19.  

ⵜⴱⴷⴷ ⵜⴱⵔⵉⴷⵜ ⵏ ⵜⵎⵙⵙⴽⵜⵉⵜ ⵅⴼ ⵡⵓⵜⵓⵢ ⵏ ⴽⵓ ⵢⴰⵏ ⵙⴳ ⵉⴳⵔⴰⵏ ⵉⵎⵇⵇⵔⴰⵏⵏ ⵉⵜⵜⵡⴰⵏⵏⴰⵏ ⵙ 

ⴽⵉⴳⴰⵏ ⵏ ⵜⴰⵏⵏⴰⵢⵉⵏ ⵜⵉⴷⵙⵍⴰⵏⵉⵏ ⵏⵏⴰ ⵉⵙⵎⵓⵜⵜⵓⴳⵏ ⵉ ⵉⵙⵖⵍⴰⴼ ⵏ ⵓⵙⵇⵇⵉⵎ ⴳ ⴽⵓ ⴰⴼⵔⴷⵉⵙ ⵙⴳ 

ⵉⴼⵔⴷⵉⵙⵏ ⵏ ⵉⴳⵔⴰⵏ ⴰⴷ ⵉⵎⵇⵇⵔⴰⵏⵏ, ⵣⴷⵉⵏⵉⵏ ⴰⵡⴷ ⵏⵉⵜⵏⵉ ⴰⵣⴷⴰⵢ ⵉⴷⵓⵙⵏ ⵙ ⵉⴽⵉⵣ ⵓⴼⵔⵉⵔ 

ⴷ ⵓⵏⵖⵉⴷ ⵏⵏⴰ ⵉⴳⴰ ⵓⵙⵇⵇⵉⵎ ⴳ ⵓⵙⵡⵉⵔ ⵏ ⵙⵉⵏ ⴷ ⵎⵔⴰⵡ ⵏ ⵉⵏⵎⵓⵇⵇⴰⵔⵏ ⵏⵏⴰ ⵉⵙⵏⵎⴰⵍⴰ ⴳ ⵓⵙⵡⵉⵔ 

ⵏ ⵜⵙⵇⵇⵉⵎⵉⵏ ⵏⵏⵙ ⵜⵉⵏⵎⵏⴰⴹⵉⵏ, ⵙ ⵜⵔⵏⴰⵡⵜ ⵅⴼ ⵜⵉⵏⴰⵡⵉⵏ ⵏⵏⴰ ⵉⵙⵏⵎⴰⵍⴰ ⵓⵙⵇⵇⵉⵎ ⴷ ⵡⴰⵔⵔⴰⵜⵏ 

ⵉⵎⴰⵙⵙⴰⵏⵏ ⵏⵏⴰ ⵙⵙⵏⴽⴷⵏ ⵉⵎⵔⵣⵓⵜⵏ ⴷ ⵉⵎⵓⵣⴰⵢⵏ, ⴷ ⴰⵡⴷ ⵉⴼⵔⴷⵉⵙⵏ ⵏⵏⴰ ⵜⵓⴳⵎ ⵜⵎⵙⵙⴽⵜⵉⵜ 

ⵙⴳ ⵜⴰⵏⴰⴹⵜ ⵜⴰⵙⴳⵯⵙⴰⵏⵜ ⵏ ⵓⵙⵇⵇⵉⵎ ⵏ 2019 ⴷ ⴽⵔⴰ ⵏ ⵜⴰⵏⴰⴹⵉⵏ ⵜⵉⵙⴳⵓⵎⴰⵏⵉⵏ ⵏⵏⴰ ⵉⴳⴰ 

ⵓⵙⵇⵇⵉⵎ. 

ⵉⴼⵔⴷⵉⵙⵏ ⵏ ⵓⵙⵓⵜⴳ ⵏ ⵜⵎⵢⴰⴳⴰⵏⵜ ⵏ ⵉⵣⵔⴼⴰⵏ ⵏ ⵓⴼⴳⴰⵏ ⴳ ⵍⵎⵖⵔⵉⴱ 

ⵙ ⵓⵙⵏⴰⵢ ⵅⴼ ⵜⵣⵔⴰⵡⵉⵏ ⴷ ⵉⵔⵣⵣⵓⵜⵏ ⵏⵏⴰ ⵉⴳⴰ ⵓⵙⵇⵇⵉⵎ ⴰⵏⴰⵎⵓⵔ ⵏ ⵉⵣⵔⴼⴰⵏ ⵏ ⵓⴼⴳⴰⵏ ⴷ ⵙ 

ⵓⵙⵢⵉⵍⵉ ⵏ ⵜⵓⴳⵜ ⵏ ⵉⴽⵉⵣⵏ ⵏⵏⴰ ⵙⵎⵓⵜⵜⵔⵏⵜ ⴽⵉⴳⴰⵏ ⵏ ⵜⵎⵔⵙⴰⵍ ⵜⵉⵏⴰⵎⵓⵔⵉⵏ, ⴰⵔ ⵜⵙⵙⵏⴽⴰⴷ 

ⵜⵎⵙⵙⴽⵜⵉⵜ ⵢⴰⵏ ⵓⵙⵏⴰⵢ ⵉⵙⵙⵉⴽⵉⵣⵏ ⵜⵉⴱⴱⴰⵢⴹⴰⵕⵉⵏ ⵏ ⵜⵎⵢⴰⴳⴰⵏⵜ ⵏ ⵉⵣⵔⴼⴰⵏ ⴳ ⵍⵎⵖⵔⵉⴱ 

ⵙⴳ ⵙⵎⵎⵓⵙ ⵏ ⵉⴼⵔⴷⵉⵙⵏ ⵉⵏⴹⴼⴰⵕⵏ: 

 
1 ⵉⴱⴷⴷ ⵓⵎⵏⴰⴷ ⵏ ⵓⵙⵇⵇⵉⵎ ⵅⴼ ⵓⵣⵔⴼ ⴳ ⵜⴳⵎⵉ ⵅⴼ ⵡⴰⵍⵖⵓ ⵏ ⵓⵣⵔⴼ ⴳ ⵜⴳⵎⵉ ⵏⵏⴰ ⵉⵜⵜⵓⵙⵖⵣⵏⵏ, ⵉⵜⵜⵓⴼⵙⴰⵔ ⵉ ⵓⴳⴷⵓⴷ ⵙ 

ⵓⵎⵙⴰⵙⴰ ⴰⴽⴷ ⵜⵖⵜⴰⵙⵜ ⵏ ⵓⴳⵔⴰⵡ ⴰⵎⴰⵜⴰⵢ ⵏ ⵜⵎⵜⵜⴰ ⵉⵎⵓⵏⵏ ⴳ  41/128 ⵏ ⵓⵙⴰⴽⵓⴷ 04 ⴷⵓⵊⴰⵏⴱⵉⵔ 1986. 



 

 

1-  ⵜⵉⵏⵎⴰⵔⵉⵏ ⴳ ⵓⵙⵓⵖⵍ ⵏ ⵉⴹⵕⵉⵚⵏ ⵓⵍⴳⵉⵏⵏ ⵙ ⵜⵏⴼⵔⵓⵜⵉⵏ ⵜⵉⵎⵢⴰⴳⴰⵏⵉⵏ ⵏ ⵓⴼⵔⴰⴳ ⵏ 

ⵉⵣⵔⴼⴰⵏ ⴷ ⵜⴷⵔⴼⵉⵏ; 

2-  ⵉⵎⵣⴰⵔⴰⵢⵏ ⴳ ⵓⵙⴰⴷⴼ ⵙ ⵉⵣⵔⴼⴰⵏ ⵏⵏⴰ ⵉⴳⴰⵏ ⴰⵙⴰⴳⵯⵎ ⵏ ⵉⵛⴰⴱⵓⴽⵏ ⵉⵏⴰⵎⵓⵏⵏ; 

3-  ⴰⵍⵎⴰⴹ ⵏ ⵓⵎⵏⴰⴷ ⴰⵣⵔⴼⴰⵏ ⵏ ⵜⵙⵔⵜⴰⵢ ⵜⵉⵏⴳⵎⵓⵜⵉⵏ; 

4-  ⴰⵍⵎⴰⴹ ⵏ ⵜⵉⵏⴷⵉⵜⵉⵏ ⵏ ⵜⴷⵉⵎⵓⵇⵕⴰⵜⵉⵜ ⴷ ⵜⵏⵎⵓⵔⵉ ⴷ ⵜⵎⵙⴽⵔⵜ ⵜⵓⵖⵔⵉⵎⵜ; 

5-  ⴰⵏⵣⴳⵓⵎ ⵏ ⵜⵙⵓⵍⴰⵏⵜ. 

  

ⵜⵉⵔⵙⴰⵍ ⵏ ⵓⵙⴷⵓⵙ ⵏ ⵜⵎⵢⴰⴳⴰⵏⵜ ⵏ ⵉⵣⵔⴼⴰⵏ ⴷ ⵜⴷⵔⴼⵉⵏ 

ⵙ ⵜⵓⵚⴽⴰ ⵅⴼ ⵉⴼⵔⴷⵉⵙⵏ ⵏ ⵉⴽⵉⵣ ⵉⵜⵜⵡⴰⵏⵏⴰⵏ, ⴰⵔ ⵜⵙⵙⵏⴽⴰⴷ ⵜⵎⵙⵙⴽⵜⵉⵜ ⵢⴰⵏ ⵓⵎⵏⴰⴷ ⵅⴼ 

ⵡⴰⵏⵏⴰⵍⵏ ⵏⵏⴰ ⵉⵙⵓⵎⵔ ⵓⵙⵇⵇⵉⵎ ⴰⴷ ⴼⵍⵍⴰⵙⵏ ⵜⵜⵓⵚⴽⴰⵏ ⵉⵙⵜⴰⵢⵏ ⵉⵏⴳⵎⵓⵜⵏ ⵉⵜⵜⵓⵙⵏⴼⵍⵏ, ⵏⵏⴰ 

ⵉⴱⴷⴷⵏ ⵅⴼ ⵙⵎⵎⵓⵙⵜ ⵏ ⵜⵔⵙⴰⵍ ⵜⵉⵏⴹⴼⴰⵕⵉⵏ: 

1- ⵜⴰⵎⵢⴰⴳⴰⵏⵜ ⵏ ⵉⵣⵔⴼⴰⵏ ⵏⵏⴰ ⵉⴳⴰⵏ ⵜⴰⴼⴰⴷⴰ ⵏ ⵓⵍⴽⴰⵎ ⵏ ⵜⵏⵎⵓⵔⵉ ⴷ ⵓⵙⵎⴰⵢⵏⵓ ⵏ ⵜⵎⴰⵖⵓⵏⵜ 

ⵜⴰⵏⴰⵎⵓⵏⵜ. 

2- ⴰⵙⵖⵣⵏ ⵏ ⵜⵎⵢⴰⴷⴰⵙⵜ ⵏ ⵓⵙⵉⵣⵡⵔ ⴳ ⵓⴼⵔⴰⴳ ⴷ ⵓⵙⴷⵓⵙ ⵏ ⵉⵣⵔⴼⴰⵏ ⴷ ⵜⴷⵔⴼⵉⵏ. 

3- ⴰⴼⵔⴰⴽ ⵙ ⵓⵎⴽⵛⴰⵎ ⵏ ⵉⵣⵔⴼⴰⵏ ⵏ ⵓⴼⴳⴰⵏ ⴷ ⵜⴳⵎⵉ 

4- ⴰⵍⵍⴰⵍ ⵏ ⵓⵏⴰⵥⴰⵕ ⵏ ⵓⵏⵎⵉⵇⵇⵉⵔ ⵏ ⵉⵎⴳⴳⴰⵢⵏ ⴷ ⵉⵖⴰⵡⴰⵙⵏ ⴷ ⵜⵙⵔⵜⴰⵢ. 

5- ⵜⴰⵔⵙⵍⵜ ⵏ ⵜⵉⵏⴷⵉⵜⵉⵏ ⵏ ⵜⵎⵢⴰⴳⴰⵏⵜ ⵏ ⵉⵣⵔⴼⴰⵏ ⵏⵏⴰ ⵉⴳⴰⵏ ⴰⵙⵓⵖⵏ ⵏ ⵓⵙⵕⵚⵚⴰ ⵏ 

ⵜⵎⴰⵖⵓⵏⵜ ⵜⴰⵏⴰⵎⵓⵏⵜ ⵜⴰⵎⴰⵢⵏⵓⵜ. 

 

ⵜⴰⵔⵙⵍⵜ ⵏ ⵜⵉⵏⴷⵉⵜⵉⵏ ⵏ ⵜⵎⵢⴰⴳⴰⵏⵜ ⵏ ⵉⵣⵔⴼⴰⵏ ⵏⵏⴰ ⵉⴳⴰⵏ ⴰⵙⵓⵖⵏ ⵏ ⵓⵙⵕⵚⵚⴰ ⵏ ⵜⵎⴰⵖⵓⵏⵜ ⵜⴰⵏⴰⵎⵓⵏⵜ 

ⵜⴰⵎⴰⵢⵏⵓⵜ 

 

ⴰⵔ ⵉⵜⵜⴰⵏⵏⴰⵢ ⵓⵙⵇⵇⵉⵎ ⵎⴰⵙ ⵉⵙⵖⴰⵡⵙⴰ ⵓⵙⵎⴽⵍ ⵏ ⵉⵏⴷⴼⵍⵏ ⵏⵏⴰ ⵉⵙⵙⵉⴷⵔⵓⵙⵏ ⵜⴰⵎⵢⴰⴳⴰⵏⵜ ⵏ 

ⵉⵣⵔⴼⴰⵏ ⴷ ⵜⴷⵔⴼⵉⵏ, ⴳ ⵜⵓⴳⵜ ⵏⵏⵙⵏ, ⵙ ⵓⵙⵖⵣⵏ ⵏ ⵜⵙⵔⵜⴰⵢ ⵜⵉⴳⴷⵓⴷⴰⵏⵉⵏ ⵉⵟⵟⴰⴼⵏ ⴰⴷⵔⵉⵣ 

ⴰⵎⵢⴰⴳⴰⵏ ⵉⴼⴰⵡⵏ ⵉⵖⵉⵢⵏ ⴰⴷ ⵉⵜⵜⵓⵙⵖⴰⵍ. ⵎⴰⵛ ⵜⴰⵣⵎⵔⵜ ⵏ ⵜⵙⵔⵜⴰⵢ ⴷ ⵉⵙⵡⵓⴷⴷⵓⵜⵏ ⴳ ⵉⴳⵉ 

ⵏ ⵓⵙⵏⴼⵍ ⴰⵏⵖⴱⵓ ⴷ ⵓⵖⵣⵓⵔⴰⵏ ⴳ ⵓⵙⵔⵓⵙ ⵏ ⵓⵡⵇⵇⵔ ⵏ ⵉⵣⵔⴼⴰⵏ ⴷ ⵜⴷⵔⴼⵉⵏ ⴳ ⵜⵔⵙⵍⵜ ⵏ 

ⵉⵙⵜⴰⵢⵏ ⵉⵏⴳⵎⵓⵜⵏ ⴷ ⵜⵢⴰⴼⵓⵜ ⵏⵏⵙⵏ ⴳ ⵢⴰⵏ ⵓⵣⵎⵣ, ⵉⵙⵓⵖⵏ ⴰⵙⵔⵓⵙ ⵏ ⵢⴰⵏ ⵡⴰⵏⴰⵡ ⵏ ⵓⴱⵓⵢ ⴰⴽⴷ 

ⵜⵎⵢⴰⴷⴰⵙⵉⵏ ⵜⵉⵏⴰⴼⵍⵍⴰⵜⵉⵏ ⴳ ⵓⵎⵢⴰⵖ ⴰⴽⴷ ⵜⵙⵔⵜⴰⵢ ⴰⴷ ⵙ ⵜⵓⵚⴽⴰ ⵏⵏⵙⵏⵜ ⵅⴼ ⵢⴰⵏ ⵓⵏⴰⴳⵔⴰⵡ 



 

 

ⵏ ⵜⵉⴷⵉⵜⵉⵏ ⵏⵏⴰ ⵉⴱⴰⴹⵏ ⴳ ⵉⵎⵢⴰⵙⵙⴰⵜⵏ ⵉⵏⴳⵔ ⵉⴼⵔⴷⵉⵙⵏ ⵏ ⵡⴰⵎⵓⵏ. ⵙ ⵜⵓⵚⴽⴰ ⵅⴼ ⵎⴰⵢⴰ, ⴰⵔ 

ⵉⵙⵙⵏⴽⴰⴷ ⵓⵙⵇⵇⵉⵎ ⴰⵎⵏⴰⴷ ⵉ ⵡⴰⵏⴰⵡ ⴰⵏⴳⵎⵓ ⴰⵎⵙⵏⴼⵍ ⵉⴱⴷⴷⵏ ⵅⴼ ⵜⵔⵙⴰⵍ ⵏ ⵜⵉⵏⴷⵉⵜⵉⵏ 

ⵜⵉⵏⴹⴼⴰⵕⵉⵏ: 

ⵜⵉⵏⴷⵉ ⵏ ⵜⴷⵔⴼⵉ: ⵢⵓⴳⴳⴰ ⴷ ⵡⴰⵜⵉⴳ ⵏ ⵜⵉⵏⴷⵉ ⵏ ⵜⴷⵔⴼⵉ ⵏⵏⴰ ⵉⴳⴰⵏ ⵜⴰⵔⵙⵍⵜ ⵏ ⴽⵔⴰⵢⴳⴰⵜ ⵉⴳⵉ 

ⴰⵏⴳⵎⵓ ⵉⴷⴷⵖ ⵜⵙⵙⵓⵖⵏ ⵜⴰⴼⴰⴷⴰ ⵏ ⵎⴰⵕⵕⴰ ⵜⵉⵏⴷⵉⵜⵉⵏ ⵜⵉⵏⴼⴳⴰⵏⵉⵏ ⵢⴰⴹⵏⵉⵏ. ⵉⵖ ⴽⴽⴰⵏ ⵉⵙⵏⴼⵍⵏ 

ⵉⴷⵙⵜⴰⵔⵏ ⵎⵎⵣⴷⵉⵏⵉⵏ ⵏⵏⴰ ⵉⵙⵙⵏ ⵍⵎⵖⵔⵉⴱ ⵓⵡⵙⵏ ⴳ ⵓⵙⵕⵚⵚⴰ ⵏ ⵓⵎⵏⴰⴷ ⴰⴷ, ⴰⵔ 

ⵉⵜⵜⵙⴷⴷⵉⴷ ⵓⵙⵇⵇⵉⵎ ⴰⵏⴰⵎⵓⵔ ⵏ ⵉⵣⵔⴼⴰⵏ ⵏ ⵓⴼⴳⴰⵏ ⵎⴰⵙ ⵣⵓⵛⵛⵍⵏ ⵉⵙⵏⴼⵍⵏ ⵉⵏⴰⵎⵓⵏⵏ 

ⵉⵜⵜⵓⵙⴷⵔⴼⵏ ⴳ ⵜⵎⴰⵣⵉⵔⵜ ⵏⵏⵖ, ⴳ ⵉⵙⴳⴳⵯⴰⵙⵏ ⴷⵔⵓⵙⵏⵉⵏ ⵉⵎⴳⴳⵓⵔⴰ, ⵓⴳⴳⴰⵔ ⵏ ⵎⴰⴷ 

ⵉⵣⵔⵉⵏ, ⵉⴳⵉ ⵏ ⴽⵉⴳⴰⵏ ⵏ ⵜⵓⴳⴳⴰⵙ ⴳ ⵎⴰⴷ ⵉⵥⵍⵉⵏ ⵙ ⵉⵙⵜⴰⵢⵏ ⵉⵙⵜⵕⴰⵜⵉⵊⵉⵢⵏ ⵏ ⵓⵡⴰⵏⴽ ⵏⵉⵖ ⴳ 

ⵎⴰⴷ ⵉⵥⵍⵉⵏ ⵙ ⵜⵙⵔⵜⴰⵢ ⵜⵉⴳⴷⵓⴷⴰⵏⵉⵏ ⴳ ⵜⴱⵔⵉⴷⵜ ⵏ ⵓⵙⵙⵉⴷⵔⵓⵙ ⵏ ⵓⵎⵣⴰⵔⴰⵢ ⵉⵏⴳⵔ 

ⵉⴹⵕⵉⵚⵏ ⴷ ⵜⵉⵍⵍⴰⵡⵜ ⴰⴼⴰⴷ ⴰⴷ ⵜⵉⵍⵉ ⵜⵏⴼⵔⵓⵜ ⵏ ⴽⵉⴳⴰⵏ ⵏ ⵓⵙⴷⵓⵙ ⵏ ⵜⴷⵔⴼⵉⵏ ⵜⵉⵎⴰⵜⴰⵢⵉⵏ 

ⴷ ⵜⵓⴼⵔⵉⴷⵉⵏ ⴳ ⵜⵉⵍⵍⴰⵡⵜ ⵏ ⵜⵓⴷⵔⵜ. 

 

ⵜⵉⵏⴷⵉ ⵏ ⵉⵙⴽⵉⵍ: ⵎⵇⵇⴰⵔ ⵜⵜⵓⴳⴰⵏⵜ ⵜⵓⴳⴳⴰⵙ ⴳ ⵓⵙⵡⵉⵔ ⵏ ⵓⵙⵎⵙⴰⵙⴰ ⵏ ⵉⵣⵣⵔⴰⴼⵏ ⵉⵏⴰⵎⵓⵔⵏ 

ⴰⴽⴷ ⵉⵙⴱⴷⴰⴷⵏ ⵉⴳⵔⴰⵖⵍⴰⵏⵏ ⵣⴷⵉⵏⵉⵏ ⵙ ⵓⵣⵔⴼ ⴳ ⵉⵙⴽⵉⵍ ⴷ ⵡⴰⵔ ⴰⵙⵏⵓⵃⵢⵓ, ⵜⵙⵓⵍ 

ⵜⵉⵍⵍⴰⵡⵜ ⵏ ⵉⵙⴽⵉⵍ ⵉⵏⴳⵔ ⵜⵡⵙⴰⵜⵉⵏ ⴳ ⵜⵎⴰⵣⵉⵔⵜ ⵏⵏⵖ ⵜⵙⵙⵏ ⴽⵉⴳⴰⵏ ⵏ ⵜⴱⴱⴰⵢⴹⴰⵕⵉⵏ, ⵎⴽⴷⴰ 

ⵜⵙⵙⴼⴰⵡ ⵜⴰⵏⴰⴹⵜ ⵏ ⵓⵎⵣⴰⵔⴰⵢ ⵏ ⵜⵡⴰⵙⵉⵜ ⵜⴰⵎⴰⴹⵍⴰⵏⵜ ⴷ ⵉⴼⴼⵓⵖⵏ ⴰⵙⴳⴳⵯⴰⵙ ⵏ 2019, ⵏⵏⴰ 

ⵉⴼⴽⴰⵏ ⵉ ⵍⵎⵖⵔⵉⴱ ⵜⴰⴼⵙⵏⴰ137 ⵙⴳ ⵓⵥⵖⵓⵕ ⵏ 149 ⵏⵏⴰ ⵜⴰⵎⵓ ⵜⴰⵏⴰⴹⵜ. ⵎⵇⵇⴰⵔ ⵜⵣⵎⵎⴻⵎ 

ⵜⴰⵏⴰⴹⵜ ⴰⵣⵣⵉⴳⵣ ⵏ ⵍⵎⵖⵔⵉⴱ ⴳ ⵓⵙⵡⵉⵔ ⵏ ⵜⵎⴰⵜⴰⵔⵜ ⵏ ⵜⴷⵔⴰⵡⵜ ⴷ ⵜⵎⵍⴷⵉⵡⵉⵏ ⵜⵉⴷⵎⵙⴰⵏⵉⵏ 

ⴷ ⵜⵎⴰⵜⴰⵔⵜ ⵏ ⵡⴰⵎⵎⴰⵥ ⴰⵎⴰⵙⵙⴰⵏ, ⴰⵔ ⵜⵜⵙⴷⴷⵉⴷ ⵙⴳ ⵜⵙⴳⴰ ⵢⴰⴹⵏⵉⵏ ⵎⴰⵙ ⵍⵍⴰⵏⵜ 

ⵜⴱⴱⴰⵢⴹⴰⵕⵉⵏ ⵜⵉⵎⵇⵇⵔⴰⵏⵉⵏ ⴳ ⵓⵙⵡⵉⵔ ⵏ ⵙⵏⴰⵜ ⵜⵎⵉⵜⴰⵔ ⵢⴰⴹⵏⵉⵏ, ⵜⵏⵜ ⵉⴳⴰⵏ ⴷ ⵜⵎⴰⵜⴰⵔⵜ ⵏ 

ⵜⵕⵡⵉ ⵜⴰⵙⵔⵜⴰⵏⵜ ⴷ ⵜⵎⴰⵜⴰⵔⵜ ⵏ ⵜⴷⵓⵙⵉ ⴷ ⵜⵣⵎⵔⵜ ⵏ ⵉⴷⵉⵔ. ⵎⴽⴷⴰ ⵉⴼⵓⴽ ⴰⴷ ⵏⵙⵎⵍ ⵎⴰⵙ 

ⵉⵙⵓⵍ ⵍⵎⵖⵔⵉⴱ ⴳ ⵜⴼⵙⵏⴰ ⵜⵓⴷⵔⵉⵙⵜ ⵙ ⵓⵙⵏⵓⵃⵢⵓ ⴰⴽⴷ ⵉⵡⴰⵏⴽⵏ ⵏ ⵜⵎⵏⴰⴹⵜ ⴰⵎⵎ ⵍⵊⴰⵣⴰⵢⵔ 

(ⵜⴰⴼⵙⵏⴰ 128) ⴷ ⵜⵓⵏⵙ (ⵜⴰⴼⵙⵏⴰ 119) ⴷ ⵎⵉⵚⵕⴰ (ⵜⴰⴼⵙⵏⴰ 135). 

 

ⵜⵉⵏⴷⵉ ⵏ ⵜⵣⵔⴼⵜ: ⴰⵔ ⵉⵜⵜⴰⵏⵏⴰⵢ ⵓⵙⵇⵇⵉⵎ ⵎⴰⵙ ⴰⵖⵓⵍⵏ ⴳⴰⵏ ⵉⵎⵣⴰⵔⴰⵢⵏ ⵉⵏⴰⵎⵓⵏⵏ ⴷ ⵉⵏⵊⵎⵓⵜⵏ 

ⴰⵙⴰⴳⵯⵎ ⵏ ⵜⵓⴳⵜ ⵏ ⵉⵛⴰⴱⵓⴽⵏ ⵏⵏⴰ ⴷ ⵢⵓⴳⴳⴰⵏ ⴳ ⴽⵉⴳⴰⵏ ⵏ ⵉⵡⵏⵏⵉⵜⵏ ⵉⵏⴰⵎⵓⵏⵏ ⵉⵎⴰⵢⵏⵓⵜⵏ ⵏⵏⴰ ⵜⵙⵙⵏ 



 

 

ⵜⵎⴰⵣⵉⵔⵜ ⵏⵏⵖ ⴳ ⵉⵙⴳⴳⵯⴰⵙⵏ ⵉⵎⴳⴳⵓⵔⴰ, ⵎⴰⵢⴰ ⵏⵏ ⴰⴷ ⵉⵎⵎⴰⵍⵏ ⴰⵙⵙⴰⵔ ⵙ ⵓⵙⵕⵚⵚⴰ ⵏ ⵢⴰⵏ 

ⵓⵏⴰⴳⵔⴰⵡ ⴰⵏⴰⵎⵓⵏ ⵉⴳⴰⵏ ⵓⵖⴷⵉⵎ ⵓⴳⴳⴰⵔ.  

ⴰⵙⵉⵡⵍ ⵅⴼ ⵜⵣⵔⴼⵜ ⴰⵎ ⵜⵉⵏⴷⵉ ⵉⵙⵓⵖⵏ ⴰⴷ ⵜⵜ ⵏⵙⵙⵓⵖⵓⵍ ⴰⴷ ⵜⴳ ⵜⴰⵔⵙⵍⵜ ⵏⵏⴰ ⵉⵙⵙⵓⴷⵙⵏ 

ⴽⵉⴳⴰⵏ ⵏ ⵉⵙⵜⴰⵢⵏ ⵉⵙⵜⵕⴰⵜⵉⵊⵉⵢⵏ ⵏⵏⴰ ⵉⵜⵜⵓⵙⵎⵔⵙⵏ ⴳ ⵜⵙⵔⵜⴰⵢ ⵜⵉⴳⴷⵓⴷⴰⵏⵉⵏ ⵏ ⵓⵡⴰⵏⴽ. ⵙ ⵎⴰⵏ 

ⴰⵢⴰ ⵓⵔ ⴷⴰ ⵜⵜⵉⵍⵉ ⵜⵣⵔⴼⵜ ⵏⵏⴰ ⵉⴳⴰⵏ ⵜⵉⵏⴷⵉ ⵉⵙⵔⵙⵏ ⵜⵉⴳⵎⵉ ⵜⵓⵖⴷⵉⵎⵜ ⴷ ⵜⵖⵥⵓⵕⴰⵏⵜ ⵅⵙ 

ⵙ ⵜⵎⵢⴰⴷⴰⵙⵜ ⴳ ⵜⵍⵍⴰ ⵜⵏⴼⵔⵓⵜ ⵏ ⵓⵚⴰⵃⴰ ⵏ ⵜⴼⵓⵍⵉⵏ ⴱⴰⵀⵔⴰ ⵉⵍⵎⴹⵏ, ⵜⵜⵓⵙⴳⴷⵍⵏⵉⵏ ⵙⴳ 

ⵉⵣⵔⴼⴰⵏ ⵉⵏⴼⴳⴰⵏⵏ ⵉⴷⵙⵍⴰⵏⵏ.  ⴷⴰ ⵉⵜⵜⵓⴳⴰ ⵓⵚⴽⵓ ⵏ ⵜⴳⵎⵉ ⵜⵓⵖⴷⵉⵎⵜ ⴳ ⵜⵎⴰⵣⵉⵔⵜ ⵏⵏⵖ ⵙ 

ⵡⴰⵏⵏⴰⵍ ⵅⴼ ⵉⵎⵣⴰⵔⴰⵢⵏ ⴷ ⵉⵙⵏⵓⵃⵢⵓⵜⵏ ⵙ ⵓⵎⵙⴰⵙⴰ ⴰⴽⴷ ⵜⵎⵢⴰⴷⴰⵙⵜ ⵜⴰⵚⵓⵚⵢⵓ-ⵜⴰⵏⵊⵎⵓⵜ ⴳ 

ⵡⴰⵏⵏⴰⵍ ⵏ ⵜⵎⵢⴰⴳⴰⵏⵜ ⵏ ⵉⵣⵔⴼⴰⵏ ⵉⵏⴼⴳⴰⵏⵏ ⵉⴷⵙⵍⴰⵏⵏ. ⵎⴰⵢⴰ ⵏⵏ ⴰ ⵅⴼ ⵜⵙⵓⵎⵔ ⵜⵎⵙⵙⴽⵜⵉⵜ ⴰⴷ 

ⴰⵙⵡⵉⵏⴳⵎ ⴳ ⵜⵉⵏⴷⵉ ⵏ ⵜⵣⵔⴼⵜ ⵙ ⵓⵙⵙⵏⵜⵉ ⵙⴳ ⵉⵎⵏⴰⴷⵏ ⵏⵏⵙ ⴰⵏⵊⵎⵓ ⴷ ⵓⵏⴰⵎⵓⵏ ⵙⴳ ⴽⵉⴳⴰⵏ ⵏ 

ⵉⵙⵖⵍⴰⴼ. 

 

ⵜⵉⵏⴷⵉ ⵏ ⵜⴱⴷⴰⴷⵜ: ⴰⵔ ⵉⵇⵇⴰⵔ ⵓⵙⵇⵇⵉⵎ ⵙ ⵓⵙⴷⵓⵙ ⵏ ⵜⵉⵏⴷⵉ ⵏ ⵜⴱⴷⴰⴷⵜ ⴳ ⵉⵙⵜⴰⵢⵏ 

ⵉⵙⵜⵕⴰⵜⵉⵊⵉⵢⵏ ⵏ ⵜⵎⴰⵣⵉⵔⵜ ⵏⵏⵖ ⴷ ⵉⴳⵉ ⵏⵏⵙ ⴳ ⵜⵓⵥⵥⵓⵎⵜ ⵏ ⵜⵙⵔⵜⵉⵜ ⵜⴰⵎⴰⵜⴰⵢⵜ ⵏ ⵓⵡⴰⵏⴽ ⴷ 

ⵡⴰⵏⵏⴰⵍ ⴰⴷⵙⵍⴰⵏ ⵏ ⵜⵙⵔⵜⴰⵢ ⵜⵉⴳⴷⵓⴷⴰⵏⵉⵏ ⴳ ⵇⴰⵃ ⵉⴳⵔⴰⵏ ⵏⵏⴰ ⴳ ⵉⵜⵜⴰⵎⵓ ⵓⵎⴳⴳⴰⵢ ⴰⴳⴷⵓⴷⴰⵏ. 

ⴰⵔ ⵉⵜⵜⴰⵏⵏⴰⵢ ⵓⵙⵇⵇⵉⵎ ⵎⴰⵙ ⴷⴰ ⵉⵜⵜⴰⴼⴰ ⵓⵙⵡⵉⵏⴳⵎ ⴳ ⵓⵣⵔⴼ ⴳ ⵜⴱⴷⴰⴷⵜ ⵏⵏⴰ ⵉⴳⴰⵏ ⴰⵏⵏⴰⵍ ⵏ 

ⵡⴰⵏⴰⵡ ⴰⵏⴳⵎⵓ ⵉⵎⴽⴽⵉⵙⵉ ⵜⴰⵔⵙⵍⵜ ⵏⵏⵙ ⴳ ⴽⵉⴳⴰⵏ ⵏ ⵜⵎⵢⴰⵇⵇⴰⵏⵉⵏ ⴷ ⵜⴻⵜⴳⴰⵔⵉⵏ ⵜⵉⴳⵔⴰⵖⵍⴰⵏⵉⵏ 

ⵏⵏⴰ ⴳ ⵉⴳⴰ ⵍⵎⵖⵔⵉⴱ ⵜⴰⴼⵓⵍⵜ ⵜⴰⵎⴳⴳⴰⵢⵜ. ⵏⵥⴹⴰⵕ ⴰⴷ ⵏⵙⵎⵍ ⴳ ⵓⵎⵏⵉⴷ ⴰⴷ ⵙ ⴽⵉⴳⴰⵏ ⵏ 

ⵉⴹⵕⵉⵚⵏ ⵉⴳⵔⴰⵖⵍⴰⵏⵏ ⵏⵏⴰ ⵉⵜⵜⵙⴷⴷⵉⴷⵏ ⵅⴼ ⵜⵉⵏⴷⵉ ⵏ ⵜⴱⴷⴰⴷⵜ ⴰⵎ ⵉⵎⵉⵔⵓⵜⵏ ⵉⴳⵔⴰⵖⵍⴰⵏⵏ ⵏ 

ⵉⵣⵔⴼⴰⵏ ⵓⵖⵔⵉⵎⵏ ⴷ ⵉⵙⵔⵜⴰⵏⵏ ⴷ ⵉⵣⵔⴼⴰⵏ ⵉⴷⵎⵙⴰⵏⵏ ⴷ ⵉⵏⴰⵎⵓⵏⵏ ⴷ ⵉⴷⵍⵙⴰⵏⵏ, ⴳ ⵢⵉⴳⵔ ⵏ 

ⵓⵙⵓⵖⵏ ⴰⴳⵔⴰⵖⵍⴰⵏ ⵙ ⵜⴱⴷⴰⴷⵜ ⵃⵎⴰ ⴰⴷ ⵜⵉⵍⵉ ⵜⴳⵎⵉ ⵜⴰⵙⵓⵍⴰⵏⵜ, ⴳ ⴽⵉⴳⴰⵏ ⵏ ⵡⴰⵔⵔⴰⵜⵏ 

ⵉⴳⵔⴰⵖⵍⴰⵏⵏ ⵍⵓⵎⴰⵕ ⴰⵍⵖⵓ ⵏ ⵔⵢⵢⵓ ⴷⵉ ⵊⴰⵏⵉⵕⵓ  ⵅⴼ ⵜⵡⵏⵏⴰⴹⵜ ⴷ ⵜⴳⵎⵉ ⴰⵙⴳⴳⵯⴰⵙ ⵏ 1992, 

ⴰⵍⵖⵓ ⵏ ⴽⵓⴱⵏⵀⴰⴳⵏ ⵅⴼ ⵜⴳⵎⵉ ⵜⴰⵏⴰⵎⵓⵏⵜ, ⴰⵖⴰⵡⴰⵙ ⵏ ⵜⵡⵓⵔⵉ ⵏ ⵡⴰⵏⴼⴰ ⴰⵎⴰⴹⵍⴰⵏ ⵅⴼ ⵜⴳⵎⵉ 

ⵜⴰⵏⴰⵎⵓⵏⵜ, ⴷ ⵓⵍⴰ ⵜⴰⵎⵙⵙⴽⵜⵉⵜ 2030  ⵏ ⵜⴳⵎⵉ ⵜⴰⵙⵓⵍⴰⵏⵜ ⵏ ⵓⵙⴳⴳⵯⴰⵙ 2015. ⴰⵔ ⵉⵇⵇⴰⵔ 

ⵓⵙⵇⵇⵉⵎ ⵙ  ⵓⵄⴷⵓ ⵏ ⵉⵥⵕⵉ ⵏ ⵓⵙⵉⵍⵖ ⴳ ⵜⵡⵏⴳⵉⵎⵜ ⵏ ⵜⴱⴷⴰⴷⵜ, ⴰⵢⴰ ⵏⵏ ⴰⴷ ⵉⵙⵓⵖⵏⵏ ⵓⴱⵓⵢ 

ⴰⴽⴷ ⵓⵎⵏⴰⴷ ⵏ ⵓⴼⵓⵍⴽⵉ ⴳ ⵜⴱⴷⴰⴷⵜ ⴷ ⵓⵎⵢⴰⵖ ⴷⵉⴷⵙ ⴰⴷ ⵉⴳ ⴰⵎ ⵢⴰⵏ ⵓⵣⵔⴼ ⵙⴳ ⵉⵣⵔⴼⴰⵏ ⵏ 

ⵓⴼⴳⴰⵏ, ⵉⵙⵙⵏⴽⴰⴷ ⴰⵡⴷ ⴽⵉⴳⴰⵏ ⵏ ⵉⵙⵖⵍⴰⴼ ⵃⵎⴰ ⴰⴷ ⵉⵜⵜⵓⵄⴷⵓ ⵓⵙⵓⵔⵙ ⴰⴷ.  

 



 

 

 

ⴰⵍⵍⴰⵙ ⵏ ⵓⵙⵙⵓⴷⵙ ⵏ ⵉⵙⵉⵣⵡⵉⵔⵏ ⴳ ⵓⵙⴷⵓⵙ ⵏ ⵓⵙⵉⴷⴼ ⵖⵔ ⵉⵣⵔⴼⴰⵏ ⵉⵏⴼⴳⴰⵏⵏ ⵉⴷⵙⵍⴰⵏⵏ  

ⴰⵔ ⵉⵜⵜⴰⵏⵏⴰⵢ ⵓⵙⵇⵇⵉⵎ ⵎⴰⵙ ⵜⵙⵖⴰⵡⵙⴰ ⵜⵓⵚⴽⴰ ⵏ ⵡⴰⵏⴰⵡ ⴰⵏⴳⵎⵓ ⴰⵎⴰⵢⵏⵓ ⵙ ⵡⴰⵍⵍⴰⵙ ⵏ 

ⵓⵙⵡⵓⵜⵜⵓ ⵏ ⵉⵙⵉⵣⵡⵉⵔⵏ ⵃⵎⴰ ⴰⴷ ⵜⵜⵡⴰⵍⴽⴰⵎⵏ ⵉⵙⵓⵖⴰⴷ ⵉⵏⴹⴼⴰⵕⵏ: 

- ⴰⵎⵓⴳⴳⵓ ⴰⴽⴷ ⵜⵓⵎⴰⵏⵜ ⵏ ⵥⵥⵍⴹ ⴰⵎ ⵜⴼⴰⴷⴰ ⵉⵣⵡⴰⵔⵏ ⵉ ⵜⴳⵎⵉ. ⴰⵔ ⵉⵣⵔⴰⵢ ⵎⴰⵢⴰ ⵏⵏ, ⵙ ⵓⵙⵓⵖⵏ, 

ⵙⴳ ⵓⵙⵙⵓⴽⵉ ⵏ ⵜⵎⵢⴰⴷⴰⵙⵜ ⵜⴰⴷⵎⵙⴰⵏⵜ ⵏ ⵜⴳⵎⵉ ⴷ ⵎⴰⴷ ⵜⵜ ⵉⴷ ⵉⵡⴰⵍⴰⵏ ⵏ ⵓⴼⴰⵙⵔ ⴰⴷⵎⵙⴰⵏ 

ⵉⵏⵢⴰⵎⴰⵏ ⵉ ⵜⵓⵎⴰⵏⵜ ⵏ ⵥⵥⵍⴹ. ⵢⵉⵍⵉ ⵓⵙⴷⴷⵉⴷ ⵅⴼ ⵓⵎⵏⴰⵍⴰ ⵏ ⵜⵎⵏⵜⵉⵍⵉⵏ ⵜⴰⵔ ⵜⵉⴷⵎⵙⴰⵏⵉⵏ ⵏ 

ⵥⵥⵍⴹ, ⴰⵎ ⵜⵎⵏⵜⵉⵍⵉⵏ ⵜⵉⴷⵍⵙⴰⵏⵉⵏ/ⵜⵉⵡⵏⴳⵉⵎⵉⵏ, ⵜⵉⵡⵏⴹⴰⵏⵉⵏ ⴷ ⵜⵙⵔⵜⴰⵏⵉⵏ ⵣⴷⵉⵏⵉⵏ ⵙ 

ⵜⵎⴰⵎⴽⵉⵏ ⵏ ⵓⵙⵡⵓⴷⴷⵓ ⵏ ⵜⵖⴰⵡⵙⴰ ⵜⴰⵎⴰⵜⴰⵢⵜ ⴷ ⵉⵏⴰⴳⵔⴰⵡⵏ ⵏ ⵜⵉⵏⵏⵓⴱⴹⴰ; 

- ⴰⵙⵖⵣⵏ ⵏ ⵜⵎⵢⴰⴷⴰⵙⵜ ⵜⴰⵣⵔⴼⴰⵏⵜ ⴳ ⵓⵙⴱⴷⴷⵉ ⵏ ⵥⵥⵍⴹ, ⵎⴰⵢⴰ ⵏⵏ ⴰ ⵅⴼ ⴷ ⵉⵇⵇⴰⵏ ⴰⴷ ⴱⴷⴷⵏ 

ⵉⵙⵜⴰⵢⵏ ⵉⵏⴳⵎⵓⵜⵏ ⵉⵎⴽⴽⴰⵙⴰⵏ ⴰⴷ ⴰⵏⵏⴰⵢⵏ ⵎⴰⵙ ⵉⴳⴰ ⵥⵥⵍⴹ ⵜⵉⵕⵥⵉ ⵏ ⵢⴰⵏ ⵓⵣⵔⴼ ⵙⴳ ⵉⵣⵔⴼⴰⵏ 

ⵏ ⵓⴼⴳⴰⵏ, ⵜ ⵉⴳⴰⵏ ⴷ ⵓⵣⵔⴼ ⴳ ⵜⴳⵎⵉ, ⴷ ⵎⴰⵙ ⵉⵙⵖⴰⵡⵙⴰ ⵓⵎⵏⴰⴷ ⴳ ⵥⵥⵍⴹ ⵙⴳ ⵜⵖⵎⵔⵜ ⵏ 

ⵓⵣⵔⴼ ⴳ ⵜⴳⵎⵉ, ⵙ ⵉⴳⵉ ⵏ ⵓⴱⵓⵢ ⴰⴽⴷ ⵜⵎⵢⴰⴷⴰⵙⵜ ⵉⴱⴷⴷⵏ ⵅⴼ ⵡⴰⵏⵏⴰⵍ ⴷ ⵜⵡⵉⵙⵉ ⵜⴰⵏⴰⵎⵓⵏⵜ, 

ⴷ ⵓⵙⵖⵣⵏ, ⴳ ⵓⴷⵖⴰⵔ ⵏ ⵎⴰⵢⴰ ⵏⵏ, ⵏ ⵢⴰⵜ ⵜⵎⵢⴰⴷⴰⵙⵜ ⵏ ⵓⵙⴷⵓⵙ ⵏ ⵉⵎⵥⵍⴰⴹ ⵓⵔ ⴷ ⵅⵙ ⵜⵉⵡⵉⵙⵉ 

ⵏⵏⵙⵏ. ⵉⴳ ⵓⵎⵓⵜⵜⵉ ⵙⴳ ⵜⵎⵥⵍⴰ ⵏ ⵥⵥⵍⴹ ⵙ ⵜⵎⵥⵍⴰ ⵏ ⵓⵙⴷⵓⵙ ⵜⴰⵢⴰⴼⵓⵜ ⵜⴰⵏⵉⵍⴰⵡⵜ ⵏ ⵓⵙⵖⵣⵏ ⵏ 

ⵜⵎⵢⴰⴷⴰⵙⵜ ⵜⴰⵣⵔⴼⴰⵏⵜ ⴳ ⵓⵙⴱⴷⴷⵉ ⵏ ⵥⵥⵍⴹ, ⵉⴷⴷⵖ ⴷⴰ ⵉⵎⵎⴰⵍ, ⵙⴳ ⵜⵖⵎⵔⵜ 

ⵜⴰⵣⵔⴼⴰⵏⵜ, ⵡⴰⵔ ⵓⴹⵓⴼ ⵏ ⵓⴳⴳⵉⴷⵏ ⵏ ⴽⵉⴳⴰⵏ ⵏ ⵜⵣⵎⵎⴰⵔ. 

- ⴰⵔ ⵉⵇⵇⴰⵔ ⵓⵙⵇⵇⵉⵎ ⵙ ⵜⵓⵚⴽⴰ ⵏ ⵡⴰⵏⴰⵡ ⴰⵏⴳⵎⵓ ⵉⵎⴽⴽⵉⵙⵉ ⵉⵙⵏⴰⵍⵏ ⵅⴼ ⵡⴰⵍⵍⴰⵙ ⵏ ⵜⵓⵚⴽⴰ ⵏ 

ⵉⵙⵉⵣⵡⵉⵔⵏ ⵙ ⵎⴰⴷ ⵉⵜⵜⴰⴷⵊⴰⵏ ⴰⴼⴳⴰⵏ ⴰⴷ ⵉⴳ ⴰⵙⵙⵏⵜⵉ ⵏ ⵜⴳⵎⵉ ⴷ ⵓⵡⵜⵜⴰⵙ ⵏⵏⵙ. ⵎⴰⵢⴰ ⵏⵏ ⴰⴷ 

ⵉⴳⴰⵏ ⴳ ⵓⵎⵏⴰⴹ ⴰⵎⵖⵔⵉⴱⵉ ⴰⵥⵍⴰⵢ ⵏ ⵜⵎⵔⴰⵡⴰⵏⵜ ⴷ ⵉⴷⴷⴰⵏ 2020-2030 ⵉ ⵜⵏⴽⵔⴰ ⵙ 

ⵉⵣⵔⴼⴰⵏ ⵉⵏⴼⴳⴰⵏⵏ ⵉⴷⵙⵍⴰⵏⵏ. ⴳ ⵓⵙⴰⵜⵉ ⴰⴷ ⴰⵔ ⵉⵇⵇⴰⵔ ⵓⵙⵇⵇⵉⵎ ⵙ ⵓⵙⴳⵓⴷⵉ ⵏ ⵜⵓⴳⴳⴰⵙ ⵏ 

ⵓⵡⴰⵏⴽ ⴷ ⵇⴰⵃ ⵉⵎⴳⴳⴰⵢⵏ ⵏ ⵉⴳⵔ ⵏ ⵜⵏⴽⵔⴰ ⵙ ⵓⵣⵔⴼ ⴳ ⵜⴷⵓⵙⵉ ⴷ ⵓⵣⵔⴼ ⴳ ⵓⵙⵙⵍⵎⴷ. ⵉⵖ 

ⵜⴳⴰ ⵜⴷⵓⵙⵉ ⴷ ⵓⵙⵙⵍⵎⴷ ⵉⵙⵉⵣⵡⵉⵔⵏ ⵉⵎⵇⵇⵔⴰⵏⵏ ⵔⴰⴷ ⵉⵡⵔⵔⵉ ⵎⴰⵢⴰ ⵏⵏ ⵙ ⵓⵎⵏⵉⴳ ⵅⴼ 

ⵉⵣⵔⴼⴰⵏ ⵢⴰⴹⵏⵉⵏ, ⵢⵉⵔⵉ ⴰⴷ ⵢⴰⵡⵙ ⴽⵉⴳⴰⵏ ⴳ ⵓⵙⵙⵉⴷⵔⵓⵙ ⵏ ⵉⵎⵣⴰⵔⴰⵢⵏ ⵉⵏⵊⵎⵓⵜⵏ ⴷ ⵉⵏⴰⵎⵓⵏⵏ, 

ⵉⴷⴷⵖ ⵜⵣⴷⵉ ⵜⵏⴽⵔⴰ ⵙ ⵉⵣⵔⴼⴰⵏ ⴰⴷ ⵙ ⵙⵉⵏ ⵙ ⵜⵙⵔⵜⴰⵢ ⵜⵉⵍⴳⴷⵉⵙⵉⵏ ⵏⵏⴰ ⵉⵍⴰⵏ ⵉⴹⵉⵚ 

ⴰⵔⵓⵙⵔⵉⴷ ⵅⴼ ⵉⵣⵔⴼⴰⵏ ⵢⴰⴹⵏⵉⵏ ⴰⴽⴽⵯ, ⴷ ⵓⵖⵓⴷⵓ ⵏ ⵜⵓⴷⵔⵜ ⵙ ⵓⵎⴰⵜⴰ. ⵅⴼ ⵉⴳⴳⵉ ⵏ ⵎⴰⵢⴰ 



 

 

ⵏⵏ, ⴰⵔ ⵉⵙⵙⵏⴽⴰⴷ ⵓⵙⵇⵇⵉⵎ ⴽⵉⴳⴰⵏ ⵏ ⵉⵙⵖⵍⴰⴼ ⵉⵙⵡⵓⵜⵜⵙⵏ ⴰⵙⴷⵓⵙ ⵏ ⵜⵏⴼⵔⵓⵜⵉⵏ ⵏ ⵓⵙⵉⴷⴼ 

ⵖⵔ ⵓⵣⵔⴼ ⴳ ⵜⴷⵓⵙⵉ ⴷ ⵓⵣⵔⴼ ⴳ ⵓⵙⵙⵍⵎⴷ. 

 

ⵉⵙⴰⴷⴰⴼⵏ ⵏ ⵜⵎⵢⴰⴷⴰⵙⵜ ⵉⵜⵜⵓⵚⴽⴰⵏ ⵅⴼ ⵉⵣⵔⴼⴰⵏ ⵏ ⵓⴼⴳⴰⵏ  

 

ⵉⵙⵓⵎⵔ ⵓⵙⵇⵇⵉⵎ ⴰⵙⵖⵣⵏ ⵏ ⵜⵎⵢⴰⴷⴰⵙⵜ ⵜⴰⵏⴳⵎⵓⵜ ⵜⴰⵎⵙⵙⵓⵎⵓⵜ ⵏ ⵉⵣⵔⴼⴰⵏ ⵏ ⵓⴼⴳⴰⵏ ⴳ ⵙⵉⵏ 

ⵉⵙⵡⵉⵔⵏ ⵉⵎⵙⵎⵓⴷⵏ: ⴰⵙⵡⵉⵔ ⵏ ⵜⵙⵔⵜⵉⵜ ⵜⴰⵎⴰⵜⴰⵢⵜ ⴷ ⵉⵙⵜⴰⵢⵏ ⵉⵙⵜⵕⴰⵜⵉⵊⵉⵏ ⵉⴷⵙⵍⴰⵏⵏ ⵏ 

ⵓⵡⴰⵏⴽ ⵙⴳ ⵢⴰⵜ ⵜⵙⴳⴰ ⴷ ⵓⵙⵡⵉⵔ ⵏ ⵜⵙⵔⵉⵜⵉⵏ ⵜⵉⴳⴷⵓⴷⴰⵏⵉⵏ ⵙⴳ ⵜⵙⴳⴰ ⵢⴰⴹⵏⵉⵏ. ⵎⴰⵢⴰ ⵏⵏ ⴰ 

ⵅⴼ ⵉⵙⵓⵎⵔ ⵓⵙⵇⵇⵉⵎ ⴰⴷ ⴱⴷⴷⵏ ⵉⵙⵜⴰⵢⵏ ⵉⵏⴳⵎⵓⵜⵏ ⵉⵎⴽⴽⴰⵙⴰⵏ ⵅⴼ ⵓⵙⵖⵣⵏ ⵏ ⵓⵡⵇⵇⵔ ⵏ 

ⵓⵏⴰⴳⵔⴰⵡ ⵏ ⵜⵉⵏⴷⵉⵜⵉⵏ ⵣⵔⵉⵏⵉⵏ ⴷ ⵢⴰⵏ ⵙⴳ ⵡⴰⵔⵎⵙⴽⵉⵍⵏ ⵉⵙⵜⵕⴰⵜⵉⵊⵉⵏ ⵏ ⵓⵡⴰⵏⴽ ⵅⴼ 

ⵉⵜⵜⵓⵙⴹⵕⵚ  ⴳ ⵓⵎⴰⴳⵔⴰⴷ 49 ⵏ ⵓⴷⵓⵙⵜⵓⵔ.   

 

ⴳ ⵎⴰⴷ ⵉⵥⵍⵉⵏ ⵙ ⵓⵙⵡⵉⵔ ⴰⵎⵥⵍⵉ ⵏ ⵜⵙⵔⵜⴰⵢ ⵜⵉⴳⴷⵓⴷⴰⵏⵉⵏ, ⴰⵔ ⵉⵜⵜⴰⵏⵏⴰⵢ ⵓⵙⵇⵇⵉⵎ ⵎⴰⵙ 

ⵜⴳⴰ ⵜⵎⴳⵓⵔⵉ ⵏ ⵜⵙⵔⵜⴰⵢ ⵉⴱⴷⴷⵏ ⵅⴼ ⵜⵎⵢⴰⴷⴰⵙⵜ ⵉⵜⵜⵓⵚⴽⴰⵏ ⵅⴼ ⵉⵣⵔⴼⴰⵏ ⵏ ⵓⴼⴳⴰⵏ 

ⵜⴰⴱⵔⵉⴷⵜ ⴷ ⵢⵓⵙⴰⵏ ⴽⵉⴳⴰⵏ, ⴳ ⵓⵣⵎⵣ ⴰⴷ, ⴳ ⵜⵓⵚⴽⴰ ⵏ ⵜⴳⵎⵉ ⵜⴰⵎⵙⵙⵓⵎⵓⵜ ⵏ ⵉⵣⵔⴼⴰⵏ ⵏ 

ⵓⴼⴳⴰⵏ ⴳ ⵜⵉⵔⵎⵉⵜⵉⵏ ⵜⵉⴳⵔⴰⵖⵍⴰⵏⵉⵏ ⵉⵜⵜⵓⵣⵣⵏⵎⵣⴰⵍⵏ. ⵜⴰⵎⵢⴰⴷⴰⵙⵜ ⴰⴷ ⵜⴻⵜⵜⵡⴰⵙⵙⴰⵏ ⵙ 

ⵉⵎⵏⵣⴰⵢⵏ PANEL ⵜⵏ ⵉⴳⴰⵏ ⴷ : ⵜⴰⴷⵔⴰⵡⵜ, ⴰⵙⵇⵙⵉ, ⵡⴰⵔ ⴰⵙⵏⵓⵃⵢⵓ, ⴰⵙⴷⵓⵙ ⴷ ⵜⵓⵍⴳⵉⵏⵜ. 

ⵎⴰⵛ ⴰⵙⵇⵇⵉⵎ, ⵙ ⵓⵎⵙⴰⵙⴰ ⴰⴽⴷ ⴰⵢⵍⵍⵉ ⵙ ⵜⵙⵖⴰⵡⵙⴰ ⵜⴱⵔⵉⴷⵜ ⵜⴰⵎⴰⵜⴰⵢⵜ ⵏ ⵓⵙⵎⵓⵜⵜⴳ ⵏ 

ⵜⵎⵙⵙⴽⵜⵉⵜ ⴰⴷ ⵏ ⵓⵙⵓⵖⵏ ⵙ ⵓⵙⵎⴰⴷ ⴷ ⵜⵓⵎⵙⵉⵙⵜ ⵉⵏⴳⵔ ⵓⵙⵡⵉⵏⴳⵎ ⴰⵣⵔⴼⴰⵏ ⴰⵖⵥⵓⵕⴰⵏ ⴷ 

ⵜⵖⴰⵡⵙⵉⵡⵉⵏ ⵉⵥⵍⵉⵏ ⵙ ⵓⵎⵏⴰⴹ ⴰⴷⵖⵔⴰⵏ, ⴰⵔ ⵉⵙⵓⵎⵔ ⵜⴰⵔⵏⴰⵡⵜ ⵏ ⵙⵉⵏ ⵉⵙⴰⴷⴰⴼⵏ ⵢⴰⴹⵏⵉⵏ, 

ⵉⵥⵍⵉ ⵢⴰⵏ ⴳⵉⵙⵏ ⵙ ⵜⵙⴳⴰ ⵜⴰⴷⵍⵙⴰⵏⵜ ⴷ ⵓⵏⴰⴳⵔⴰⵡ ⵏ ⵜⵉⵏⴷⵉⵜⵉⵏ, ⵉⵥⵍⵉ ⵡⴰⵢⵢⴰⴹ ⵙ ⵓⵙⴰⴷⴼ 

ⵉⵣⴷⵉⵏ ⵙ ⵜⵙⵓⵍⴰⵏⵜ. 

 

ⵉⴳⵉ ⴰⴳⴷⵓⴷⴰⵏ ⵏ ⴹⴰⵕⴰⵜ ⵓⴱⴰⵢⵢⵓⵕ: ⵜⵉⴽⴽⵉ ⵏ ⵜⴷⵉⵏⴰⵎⵉⵜ ⵜⴰⵎⴰⵢⵏⵓⵜ ⵉ ⵜⵍⴰⵍⵉⵏ ⵏ ⵓⵡⴰⵏⴽ ⴳ 

ⵓⵙⴷⵓⵙ ⵏ ⵜⵎⵢⴰⴳⴰⵏⵜ ⵏ ⵉⵣⵔⴼⴰⵏ. 

 

ⴰⵔ ⵉⵜⵜⴰⵏⵏⴰⵢ ⵓⵙⵇⵇⵉⵎ ⵎⴰⵙ ⵉⵙⵖⴰⵡⵙⴰ ⵣⵡⴰⵔ ⵓⵙⵏⴼⵍ ⵏ ⵉⵎⵉⵣⵉⵜⵏ ⴷ ⵉⵙⴷⵉⴷⴷⵉⵢⵏ 

ⵣⴷⵉⵏⵉⵏ ⵙ ⵓⴱⴰⵢⵢⵓⵕ ⵏ ⴽⵓⴼⵉⴷ19 ⵙ ⵜⵎⵍⴷⵉⵡⵉⵏ ⴷⵓⵙⵏⵉⵏ ⴳ ⵜⵓⵚⴽⴰ ⵏ ⵢⴰⵏ ⵍⵎⵖⵔⵉⴱ ⴰⵎⴰⵢⵏⵓ, 



 

 

ⵙ ⵓⵙⵓⵖⵏ, ⵙ ⵓⵙⵙⵓⴼⵖ ⵏ ⵜⵎⵙⵉⵔⵉⵏ ⵜⵜⵡⴰⴳⴰⵎⵏⵉⵏ ⵙⴳ ⵉⵏⴰⵥⴰⵕⵏ ⵎⵉ ⴳⴳⵓⵜⵏ ⵉⵎⵏⴰⴷⵏ ⵏⵏⴰ 

ⵉⵣⵓⵛⵛⵍ ⵓⴱⴰⵢⵢⵓⵕ ⵅⴼ ⵜⵎⴰⵣⵉⵔⵜ ⵏⵏⵖ. ⴳ ⵓⵙⴰⵜⵉ ⴰⴷ ⵉⵇⵇⴰⵏ ⴷ ⴰⴷ ⵜⵉⵍⵉ ⵜⵓⵙⵏⵜ ⵎⴰⵙ 

ⵜⵣⵓⵛⵛⵍ ⵜⵉⵔⵎⵉⵜ ⵏ ⵓⵎⵏⴰⵍⴰ ⵏ ⵓⴱⴰⵢⵢⵓⵕ ⴽⵓⴼⵉⴷ19 ⵅⴼ ⵉⴽⵉⵣⵏ ⵣⴷⵉⵏⵉⵏ ⵙ ⵜⵉⴳⴳⵓⵎⵔⴰ ⵏ 

ⵡⴰⵏⴰⵡ ⴰⵏⴳⵎⵓ ⵏ ⴷⵖⵉ ⴷ ⵅⴼ ⵇⴰⵃ ⵜⵎⵢⴰⴷⴰⵙⵉⵏ ⵜⵉⵎⵉⵥⵉⵕⵉⵏ ⵏⵏⴰ ⵙ ⵉⵙⵡⵓⵜⵜⵙ ⵜⵓⵚⴽⴰ ⵏ ⵡⴰⵏⴰⵡ 

ⵉⵎⴽⴽⵉⵙⵉ. ⵉⵣⵓⵛⵛⵍ ⵓⴱⴰⵢⵢⵓⵕ ⴰⴷ, ⵙ ⵜⵉⴷⵜ, ⴰⵍⵍⴰⵙ ⵏ ⵓⵙⵙⵓⴷⵙ ⵏ ⵉⵙⵉⵣⵡⵉⵔⵏ ⵏ ⵉⵙⵜⴰⵢⵏ 

ⵉⵎⵇⵇⵔⴰⵏ ⵏ ⵉⵡⴰⵏⴽⵏ, ⵉⴳ ⵙ ⵎⴰⵢⴰ ⵏⵏ ⵜⴰⵎⵍⴷⴰ ⵉⴷⵓⵙⵏ ⴳ ⵓⵙⵔⵓⵙ ⵏ ⵓⵙⵏⴼⵍ ⴰⵏⴰⴳⵔⴰⵡ ⴷⵓⵙⵏⵉⵏ ⴳ 

ⵜⴱⵔⵉⴷⵜ ⵏ ⵓⵎⵏⴰⴷ ⵏ ⵜⴳⵎⵉ.  ⵎⴰⵛ ⴰⵙⵖⵍⵍⴰ ⵓⵎⵏⵉⴳ ⵏ ⵜⵎⵍⴷⴰ ⴰⴷ ⵉⵙⵖⴰⵡⵙⴰ ⵙ ⵜⴱⴷⴷⴰ ⵅⴼ 

ⵉⵎⵙⴳⵔⴰ ⵏⵏⴰ ⵉⵙⵙⵓⵜⵉⵢⵏ ⵉ ⴽⵉⴳⴰⵏ ⵏ ⵉⵎⵓⴽⵏⵏ ⵏⵏⴰ ⵙ ⵉⵙⵖⵍⴼ ⵓⵙⵇⵇⵉⵎ, ⵜⵏ ⵉⴳⴰⵏ ⴷ: 

1- ⵜⵓⵚⴽⴰ ⵏ ⵓⵡⴰⵏⴽ ⴰⵙⵜⵕⴰⵜⵉⵊⵉ ⵏⵏⴰ ⵉⴼⵔⴰⴳⵏ ⵉⵣⵔⴼⴰⵏ; 

2- ⵜⴰⵙⵖⵣⵏⵜ ⵏ ⵓⵏⴰⴳⵔⴰⵡ ⵓⵖⴷⵉⵎ ⴷ ⵓⵏⴱⴷⴰⴷ ⵏ ⵉⵔⴳⴰⵢⵏ; 

3- ⴰⵙⴷⵓⵙ ⵏ ⵓⵙⵡⴰⵍⴰ ⵖⵔ ⵜⴷⴰⵎⵙⴰ ⵜⴰⵏⴱⴷⴰⴷⵜ; 

4- ⴰⵏⵏⴰⵍ ⵏ ⵓⵙⴰⵢⵔⴰⵔ ⴰⴳⴷⵓⴷⴰⵏ ⴰⴳ ⵉⴳ ⴰⵎ ⵜⵎⵙⵙⵉⵍⵉⵜ ⵏ ⵓⵙⵙⵉⴷⵔⵓⵙ ⵏ ⵉⵎⵣⴰⵔⴰⵢⵏ 

ⴷ ⵓⵙⴷⵓⵙ ⵏ ⵜⴱⴷⴰⴷⵜ; 

5- ⵜⴰⵏⴼⵔⵓⵜ ⵏ ⵓⵙⵉⴷⴼ ⵏ ⵉⵎⵣⵡⴰⴳ ⴷ ⵉⵎⵙⵙⵓⵜⵔⵏ ⵏ ⵜⵓⵔⴳⵙⴰ ⵙ ⵉⵣⵔⴼⴰⵏ ⵉⵏⴼⴳⴰⵏⵏ 

ⵉⴷⵙⵍⴰⵏⵏ. 

 

 

 

 

 

 

 

 

 

 

 

 

 


